
MINUTI

Il-Minuti tal-Laqgħa Nru 44, li saret fit-30 ta’ Jannar 2024, ġew ikkonfermati. 

KONTINWAZZJONI TAD-DISKUSSJONI DWAR IR-RAPPORT TAL-AWDITUR ĠENERALI A REVIEW OF THE IMPLEMENTATION OF SUSTAINABLE DEVELOPMENT GOAL 2: ADDRESSING PRE-OBESITY AND OBESITY (JULY 2023)

IĊ-CHAIRPERSON (Onor. Darren Carabott):  Kif tafu, il-Kumitat qabel li għal-lum għandha tissejjaħ il-Professur Charmaine Gauci biex tagħtina aktar informazzjoni min-naħa tagħha. 

Għaldaqstant nibda billi nsejjaħ lill-Prof. Gauci sabiex tingħaqad magħna fuq il-Mejda.

Il-Professur Charmaine Gauci ħadet postha madwar il-Mejda.

IĊ-CHAIRPERSON: Prof. Gauci, l-ewwel nett nirringrazzjak ħafna talli ġejt. Se nagħmillek ftit domandi bażiċi li tajjeb li nagħmluhom biex nispjegaw il-funzjoni ta’ kif taħdmu bħala Advisory Council, u bħala Kumitat nifhmu aktar il-mod kif tiffunzjonaw. 

Dwar dan ir-rapport diġà kellna preżentazzjoni minn Dr Vassallo mill-Uffiċċju Nazzjonali tal-Verifika (NAO), li tatna rendikont ta’ x’sab ir-rapport, kif sar u l-konklużjonijiet tiegħu. Ovvjament, illum nixtiequ nkomplu nidħlu fid-dettall ta’ dawk il-findings li sab l-Awditur Ġenerali, u bħala Kumitat iddeċidejna li jkun tajjeb li nibdew biċ-Chairperson tal-Advisory Council on Healthy Lifestyles. L-ewwel domanda li xtaqt nagħmillek hija kemm ilek tokkupa l-kariga ta’ Chairperson. 

PROF. CHARMAINE GAUCI:  L-ewwel nett, nixtieq nirringrazzja lill-NAO tar-rapport li għamlu, li fih ħadmu flimkien magħna, u x-xogħol tagħhom kien utli ħafna għax kien ta’ insight għalina biex inkunu nistgħu nkomplu naħdmu. Jien ili nokkupa l-kariga ta’ Chairperson minn meta nħolqot il-liġi, jiġifieri mill-2019. 

IĊ-CHAIRPERSON: Però qabel kont fl-Advisory Council bħala membru? 
PROF. CHARMAINE GAUCI: Jien kont nokkupa l-pożizzjoni ta’ Direttur tal-Health Promotion and Disease Prevention Directorate għal disa’ snin, imbagħad sirt Suprintendent tas-Saħħa Pubblika fejn allura l-prevention hija waħda mir-responsabilitajiet tiegħi fir-rwol tiegħi, kemm bħala Direttur tal-Health Promotion kif ukoll bħala Suprintendent tas-Saħħa Pubblika.  Jiġifieri ili ħafna naħdem fuq is-suġġett, u l-Lifestyle Act li ġiet enacted, li kienet ibbażata fuq l-abbozz ta’ liġi tal-Onor. Robert Cutajar, kont ħdimt fuqu jien flimkien ma’ kollegi oħrajn, jiġifieri naf il-history tiegħu ta’ għalfejn tressaq ukoll. 

IĊ-CHAIRPERSON: Jiġifieri kont involuta fl-abbozzar tal-Att? 

PROF. CHARMAINE GAUCI: Hekk hu. 

IĊ-CHAIRPERSON: Mela fil-kas nistgħu nistaqsuk f’dak ir-rigward ukoll. Bħala Advisory Council x’inhi l-frekwenza tal-laqgħat tagħkom?  Hija xi ħaġa regolari? Kif tiltaqgħu? 

PROF. CHARMAINE GAUCI: Fil-fatt huwa stipulat fil-liġi li aħna niltaqgħu at least monthly. Ilna minn dak iż-żmien niltaqgħu dejjem monthly ħlief, sfortunatament fil-perjodu tal-COVID-19 fejn kellna nwaqqfu ftit il-laqgħat li kien qed ikollna minħabba xogħol ieħor. 

IĊ-CHAIRPERSON: Ma tantx kellek x’tagħmel fil-COVID-19! 

PROF. CHARMAINE GAUCI: Imma n-non-communicable diseases u l-lifestyles anke waqt il-COVID-19 kien ta’ inkwiet għalina għax konna qegħdin naraw li anke waqt dak il-perjodu kien qed ikun hemm bżonn aktar li nkomplu nenfasizzaw fuq lifestyles. Fil-fatt, anke l-wieght management classes li konna nagħmlu physical, meta mbagħad ma stajniex nibqgħu niltaqgħu, konna bqajna noffruhom online.  Jiġifieri aħna, bħala specjalisti tas-saħħa pubblika, inħarsu lejn il-persuna b’mod ħolistiku mhux għax hemm il-COVID-19 biss; ħarisna lejn l-aspett kollu u bqajna għaddejjin bihom bil-modi kif stajna. 

IĊ-CHAIRPERSON: La ġibna s-suġġett, nirringrazzjawk tal-ħidma tiegħek, flimkien mat-tim kollu, għal dak li għamiltu għal pajjiżna fiż-żmien tal-COVID-19.  (Onor. Membri:  Hear, hear) 

PROF. CHARMAINE GAUCI: Grazzi. Kien tim sħiħ li ħadem flimkien. 

IĊ-CHAIRPERSON: Hekk hu. Skont kif spjegajtilna, intom tiltaqgħu darba f’xahar b’mod statutorju. Kif toħorġu bl-aġenda għal-laqgħa?  Tiġi proposta minn qabel? 

PROF. CHARMAINE GAUCI: Aħna nħarsu lejn diversi aspetti. Bażikament il-kumitat huwa wieħed advisory lill-Ministru għas-Saħħa, u l-kunċett tagħna jaħdem fuq health in all policies u whole of government whole of society approach. Mill-esperjenza li għandi – jiena kont persuna minn dawk li konna ktibna l-Healthy Weight for Life Strategy li kienet launched fl-2012 – nista’ ngħid li ħafna mill-miżuri tal-istrateġija jridu jsiru minn diversi entitajiet oħrajn. Il-Health jista’ jagħmel ċerti affarijiet, però hemm diversi entitajiet oħrajn li jridu jaħdmu fuqha biex din tiġi implimentata. U kien għalhekk li sar dan l-Lifestyle Act biex jiġu nvoluti dawk l-entitajiet prinċipali l-aktar li għandhom bżonn li jieħdu azzjoni biex nittekiljaw din il-problem ta’ overweight and obesity. Allura, fuq l-aġenda tagħna aħna nkunu qegħdin niddiskutu minn ġurnata għall-oħra, u ġieli anke jkun bi pjan ta’ x’inhuma l-affarijiet li għandna bżonn niddiskutu, u dejjem naqbdu suġġetti li jkunu ta’ prijorità għal dak iż-żmien. 

Fil-laqgħat li kellna wara li ġie ppubblikat l-NAO report, bdejna naqbdu temi temi ta’ dan l-aspett tar-rapport ħalli naraw kif nistgħu niddiskutu l-findings u naraw kif jistgħu jiġu implimentati mill-entitajiet li huma responsabbli. 

IĊ-CHAIRPERSON: Fil-fatt, fl-aħħar laqgħa din l-issue qamet.  Jiġifieri qed isir follow-up fuq ir-rapport tal-Awditur Ġenerali u qed jiġi diskuss mill-Advisory Council? 

PROF. CHARMAINE GAUCI: Iva. Li ġara kien li l-Healthy Weight for Life Strategy kienet mill-2012 sal-2020. Dak iż-żmien konna bdejna nagħmlu r-revision tal-Healthy Weight for Life Strategy, imbagħad ġie l-virus, u allura eżatt kif bdejna nirkupraw, erġajna bdejna l-evaluation ta’ x’ġara u ma ġarax. Fil-fatt, l-NAO tajnihom ir-rapporti tal-evaluation tal-implementation u, rightly so, qiegħed elenkat hemmhekk. Li hemm tajjeb fl-NAO report huwa li huma reġgħu ġabu views ta’ nies oħrajn, li tagħti aktar insight għall-implimentazzjoni tal-istrateġija. 

IĊ-CHAIRPERSON: Hekk hu. Qiegħda ssemmi l-istrateġija u qiegħda tagħmel riferenza għal  “A Healthy Weight for Life: A National Strategy for Malta 2012-2020”. Nifhem li f’dan il-perjodu kien hemm żewġ amministrazzjonijiet, jiġifieri fl-2012 din l-istrateġija saret fi żmien Gvern Nazzjonalista, u fl-2013 tela’ Gvern Laburista, però qed nifhem sew li għalkemm kien hemm bidla fil-Gvern xorta baqgħet l-istess strateġija? Qed nistaqsi dan sempliċement għall-formalitajiet. 

PROF. CHARMAINE GAUCI: Il-problema tal-obeżità ma tinbidilx meta jinbidel il-Gvern; in-nies tekniċi huma aħna.  Jien nista’ ngħid li għandi l-esperjenza li dak iż-żmien kont Direttur, u llum Suprintendent, tas-Saħħa Pubblika, jiġifieri jiena rajt dan kollu għaddej. Matul iż-żmien żviluppajna diversi strateġiji, u fil-fatt hawnhekk għandi lista sħiħa ta’ strateġiji li għandna. Għandna strateġija fuq non-communicable diseases li hija mill-2010 sal-2020, għandna l-Healthy Weight for Life Strategy, għandna l-Food and Nutrition Action Plan (FNAP) li tiffoka aktar fuq l-ikel... 

IĊ-CHAIRPERSON: Li tmur id f’id mal-obeżità wkoll. 

PROF. CHARMAINE GAUCI: Eżattament. Għandna wkoll in-National Breastfeeding Policy – nafu li l-breastfeeding jeffettwa l-obeżità – għandna l-istrateġija dwar id-diabete, li hija waħda mill-mardiet li qed tiġi influwenzata minħabba l-problema tal-obeżità u nuqqas ta’ physical activity, u għandna wkoll il-Health System Strategy fir-rigward tal-cancer.  Jiġifieri diġà hemm diversi strateġiji li kienu fil-post taħt Gvern wieħed, u baqgħu għaddejjin anke meta nbidel il-Gvern.  Rajna li dejjem kien hemm dan l-aspett ta’ prijorità ta’ dawn l-issues għax nafu li huma ta’ piż, mhux biss fuq Malta imma fuq il-pajjiżi kollha. Qed ngħid hekk għax jien nirrappreżenta lil Malta fuq diversi fora at European Union (EU) level and at World Health Organisation (WHO) level, u dawn huma diskussjonijiet li jkollna mal-pajjiżi kollha għax din il-problema ma teżistix f’Malta biss, imma qiegħda f’ħafna pajjiżi oħrajn u flimkien inkunu nistgħu nsibu x’inhuma dawk l-affarijiet li jistgħu jaħdmu.  L-EU qiegħda taħdem ukoll fuq good practices, fis-sens li tara fejn ikun hemm good practices li ħadmu, biex il-pajjiżi l-oħra jaraw kif jistgħu jeħduhom u jaddattawhom għall-kuntest ta’ pajjiżhom, skont il-kulturi u s-sitwazzjoni li tkun. Aħna rajna li kien hemm kontinwazzjoni u li dejjem kien hemm il-prijorità li jiġu tackled dawn l-aspetti. 

IĊ-CHAIRPERSON: L-aħħar domanda tiegħi dwar kif toperaw, għax imbagħad nixtieq niffoka fuq ir-rapport, hija sabiex, jekk jogħġbok, tispjegalna kif ġiet ifformulata l-istrateġija – qed immur lura għall-2012 – kif ħriġtu bil-ħsebijiet u anke x’inhi l-opinjoni tiegħek dwar l-istrateġija.

PROF. CHARMAINE GAUCI: L-istrateġija fl-2012 kienet saret bl-istess mod kif nagħmlu diversi strateġiji oħrajn, jiġifieri l-ewwel nibdew bis-situation analysis, jiġifieri nibdew biex naraw x’inhi s-sitwazzjoni preżenti u xi studji hemm bżonn biex inkunu nistgħu nifhmu aħjar x’inhuma dawk il-barriers biex inkunu nistgħu nimplimentaw u anke x’inhuma l-enablers. Aħna konna għamilna wkoll food consumption survey biex naraw x’inhu l-ikel li n-nies qegħdin jieklu. Ikun hemm ukoll diversi studji li jkunu qegħdin isiru, kemm bħala riċerka kif ukoll biex wieħed jagħmel il-monitoring at different stages in the course of life. Hemm iċ-Childhood Obesity Surveillance Initiative (COSI) li jħares lejn tfal ta’ seba’ snin, hemm il-Health Behaviour Study in School Children  li jsir at 11, 13 and 15 years of age, imbagħad hemm il-European Health Interview Survey (EHIS) li jħares lejn adulti ‘l fuq minn 15-il sena, u dak huwa studju fl-adulti across the EU. Dawk jagħtuna stat ta’ fatt ta’ x’inhi s-sitwazzjoni. 

Meta bdejniha konna għamilna stakeholder meetings ma’ diversi nies u kellna wkoll l-għajnuna tal-WHO. Il-WHO dejjem għenitna għax huma għandhom l-esperjenza ta’ pajjiżi oħra u jafu xi strateġiji bnew pajjiżi oħrajn u fejn qegħdin jaħdmu u fejn mhumiex qegħdin jaħdmu. 

Fl-istrateġija tal-2012 ħarisna lejn diversi aspetti, fosthom in-nutrizzjoni, il-physical activity, il-behaviours, u l-aktar ħaġa importanti, li hija l-enabling environment, jiġifieri li wieħed ikollu l-ambjent adatt. 

L-obeżità hija xi ħaġa multifactorial. Fost il-fatturi hemm il-ġenetika, li tagħmel impatt, però kemm f’Malta kif ukoll f’pajjiżi oħrajn nafu li l-problemi tal-obeżità u tal-overwieght qegħdin jiżdiedu u l-ġenetika  mhijiex responsabbli għal din iż-żieda u allura huwa ovvju li hemm affarijiet oħra li qegħdin ikunu l-promuturi biex ikomplu jżidu l-problema tal-obeżità. U għalhekk li rridu nħarsu lejn il-behaviours u l-fatturi tal-ambjent. 

Il-kumment tiegħi dwar l-istrateġija huwa li għandna bżonn aktar responsabilità mill-entitajiet li jistgħu jagħtu kontribut għax irridu health in all policies fil-veru sens tal-kelma. Kien għalhekk li twaqqaf dan l-Advisory Council biex inkunu nistgħu nagħtu l-pariri. Kellna diversi avvanzi fiha, pereżempju, aħna nidentifikaw ukoll stakeholders oħrajn li huma barra mill-kumitat innifsu li jistgħu jgħinu. Għandna wkoll ir-rwol li aħna nagħtu pariri biex tinħareġ leġiżlazzjoni. Fil-fatt, il-Lifestyle Act huwa an enabling ect li tista’ toħroġ leġiżlazzjoni minnha, u wieħed mill-focus tagħna kien l-iskejjel. 

Forsi hawn min jiftakar x’kien ikun hemm fit-tuck shops tal-iskejjel meta konna tfal żgħar aħna.  Nista’ ngħid li llum il-ġurnata ħriġna avviż legali li jistipula x’tip ta’ ikel jiġi procured għall-iskejjel. M’aħniex qed nidħlu legalment fuq xi jġibu t-tfal fil-lunch box tagħhom l-iskola, allavolja hemm ir-rakkmandazzjonijiet, għandna l-lunch box leaflets, u naħdmu mal-ġenituri eċċ. Għalkemm aħna m’aħniex qegħdin nilleġiżlaw dwar x’għandhom ipoġġu l-ġenituri fil-lunch boxes tat-tfal tagħhom imma qed nimxu fuq il-buona volontà tagħhom, fejn jidħol xi jkun qed jinbiegħ jew jiġi offrut mill-iskola, u anke x’advertising isir fl-iskola, jew xi sponsors jieħdu, huwa rregolat u jsiru fuq criteria li jibni l-Advisory Council. Dawk il-criteria huma published u aħna dejjem nagħmlu revision tagħhom skont il-bżonn. 

ONOR. DAVID AGIUS: Jiġifieri jekk qed nifhmek sew, you advise. 

PROF. CHARMAINE GAUCI: Yes, we advise. 

ONOR. DAVID AGIUS: Jiġifieri għalkemm intom qed tgħidu x’għandu jsir, mhux bilfors li dak jitwettaq, u allura iridu jinħarġu avviżi legali, jew isiru azzjonijiet, li s-settur ikkonċernat ikun irid jimxi magħhom, għallinqas sa fejn qegħdin illum għax jista’ jkun hemm ideat oħrajn biex is-saħħa f’dan is-settur tikber. 

PROF. CHARMAINE GAUCI: Hekk hu, eżattament kif għedt inti, Onor. Agius. Aħna nagħmlu r-rakkmandazzjonijiet, u biex sar dan l-avviż legali dwar il-food which is procured for schools, aħna għamilna r-rakkmandazzjonijiet anke ta’ kif se tiġi l-leġiżlazzjoni u kif tista’ tiġi evalwata u jsir l-infurzar tagħha. 

Infakkar li aħna għandna l-vantaġġ li għandna l-kappa tad-direttorat u d-dipartiment kollu warajna, allura meta ħarġet il-leġiżlazzjoni...  Jien, taħt ir-remit tiegħi, minbarra s-saħħa pubblika għandi wkoll l-Environmental Health Directorate li jkunu qegħdin iduru l-iskejjel biex jaraw li l-iskejjel ikunu qegħdin jipprovdu ikel li jimxi ma’ dawn ir-regoli.  

Dwar il-public procurement ta’ ikel li joħroġ il-Gvern – u hawnhekk ikollkom ħafna diskussjonijiet dwar public procurement – nixtieq ngħid li meta kellna l-Presidenza  tal-EU f’Malta konna ġġelidna ħafna fuq il-fatt li nippromwovu li l-ikel li l-Gvern jipprovdi jkun healthy. Meta jsir hekk għandek il-vantaġġ li qed tipprovdi l-ikel li huwa tajjeb għal min qed jiġi offrut, però barra minn hekk, inti tkun qed tmexxi s-suq fid-direzzjoni li jibda jipproduċi aktar ikel li huwa tajjeb. Pereżempju, jekk yoghurts li jistgħu jinbigħu mill-iskejjel, li ma jistax ikollhom aktar minn 10 grams sugar, ma jkunx hemm fis-suq, huwa ovvju li l-industrija, għax hemm procurement għal bulk, se taddatta u tagħmel reformulation. 

IĊ-CHAIRPERSON: Anzi, tipprova tidħol fis-suq. 

PROF. CHARMAINE GAUCI: Eżatt; jekk l-industrija trid tidħol fis-suq tkun trid tagħmel reformulation biex tkun tista’ tikkompeti u tkun tista’ ddaħħal dawk il-prodotti. Dan huwa kunċett… 

IĊ-CHAIRPERSON: L-Onor. Glenn Bedingfield. 

ONOR. GLENN BEDINGFIELD:  Dawn it-tip ta’ prodotti tal-ikel, ġeneralment ikunu aktar għoljin fil-prezz u allura huwa ta’ diżinċentiv għal min ikun irid jikkunsmahom għax jista’ jkun li ma jkunx jaffordjahom. Ma tarax li din hija kontradittorja? 

IĊ-CHAIRPERSON:  Tista’ forsi tgħidilna xi jsir barra minn pajjiżna f’dan ir-rigward? 

PROF. CHARMAINE GAUCI: Jekk għandek public procurement allura se jkollok xiri tal-prodott in bulk. 
IĊ-CHAIRPERSON: Economies of scale. 

ONOR. GLENN BEDINGFIELD: Qed nitkellem b’mod inġenerali, m’iniex qed nirriferi biss għall-public procurement. 

PROF. CHARMAINE GAUCI: Jekk inti timbotta ikel tajjeb in public procurement, u jkollok kumpanija li tipproduċi l-yoghurts – biex inżommu l-istess eżempju – dawn  se joffrulek fuq is-suq prodott li għandu inqas zokkor u allura l-bulk qiegħed hemmhekk. U se jkun hemmhekk mhux biss biex jiġi offrut lill-iskejjel imma se jkun available fuq l-ixkafef tal-ħwienet. Hekk, ladarba jkollhom production line li tkun iżjed qawwija, aktar tikber il-probabilità li jżommu l-prezz stabbli. 

Din tiġri wkoll, pereżempju, mhux fir-reformulation taz-zokkor biss imma anke f’tal-melħ, li jkollok prodotti li jitnaqqsilhom il-melħ sa ċertu livell, għax ħafna prodotti jkollhom bżonn ftit melħ biex ma jiġux perishable, u hemmhekk ukoll jista’ jkollok spillover għal dan is-suq  meta jixtru n-nies. Dak huwa inċentiv li aħna konna mbuttajna meta Malta kellha l-Presidenza tal-EU, u ħadet over ukoll. Fil-fatt, hemm joint actions at EU level li huma dwar reformulation. 

IĊ-CHAIRPERSON: Dwar din ir-rakkmandazzjoni, li meta toħroġ offerta pubblika tagħmel ir-requisites li fiha jrid ikun hemm dawn it-tip ta’ prodotti kif hemm fir-regoli dwar dak li jista’ jidħol fl-iskejjel, tintuża barra mill-pajjiż? Taf jekk hemmx pajjiżi li japplikaw din it-tip ta’ prassi? 

PROF. CHARMAINE GAUCI: Iva, hemm pajjiżi li japplikawha. Waqt il-Presidenza tal-EU, meta konna qegħdin niddiskutu ma’ ħafna stati membri b’nies tekniċi f’livell bħali, sibna li n-nies kienu qegħdin isibu diffikultà biex jiktbu t-tenders. Fil-fatt aħna, bħala Malta, ħriġna linji gwida ta’ kif jistgħu jinkitbu t-tenders ukoll. 

IĊ-CHAIRPERSON: Jiġifieri bħala Malta tajna parir lill-pajjiżi barranin dwar kif għandhom jadottawha, imma f’pajjiżna ma napplikawhiex? 

PROF. CHARMAINE GAUCI: Napplikawha għall-iskejjel. 

IĊ-CHAIRPERSON: Napplikawha għall-iskejjel biss, ma niftħuhiex għas-suq. 
PROF. CHARMAINE GAUCI: Aħna bdejna mill-iskejjel għax il-focus tagħna kien childhood obesity. Fil-fatt ħdimna mal-Joint Research Council tal-EU u flimkien ħriġna publication li nafu li tintuża minn diversi stati membri oħrajn. Trid tiftakar li aħna, bħala stat membru żgħir, għandna ħafna ikel li ġej minn barra, u allura jekk fuq is-suq tal-EU jkun hemm healthy food items, għandna aktar ċans li jkollna prodotti healthy milli kieku  joqogħdu jagħmlulhom r-reformulation minħabba Malta biss, għax inkella, kif qal l-Onor. Bedingfield,  il-prezz jogħla. Jekk diġà għandek prodott li qiegħed fuq is-suq Ewropew li huwa reformulated, allura għandek aktar ċans li f’Malta se jiġi bl-istess prezz u mhux ikun aktar expensive. 

IĊ-CHAIRPERSON: Għandna idea tar-riżultati ta’ dawn il-pajjiżi li għedt li qegħdin japplikawhom, jew għadu żmien qasir wisq biex wieħed jikkalkula r-riżultat? 

PROF. CHARMAINE GAUCI: Il-problema bl-evaluation ta’ kif inċentivi bħal dawn jeffettwaw direttament lill-obeżità hija li jkun diffiċli tara kemm dik il-parti ta’ dik l-inizjattiva fil-fatt kellha impatt fuq l-obeżità. Li tista’ tara huwa jekk ikunx hemm aktar consumption ta’ dawn il-prodotti. 

IĊ-CHAIRPERSON: U hemm xi mkien minn fejn, bħala Kumitat, nistgħu nġibu din l-informazzjoni? 

PROF. CHARMAINE GAUCI: Ta’ pajjiżi oħrajn? 

IĊ-CHAIRPERSON: Iva. 

PROF. CHARMAINE GAUCI: Bħalissa aħna, flimkien mal-EU, qegħdin nagħmlu riċerka dwar food procurement. Permezz ta’ din il-joint action, ħafna pajjiżi raw x’inhuma l-prodotti li għandhom fis-suq, u aħna konna parti minnha, jiġifieri hemm riċerka li għadha għaddejja. 

IĊ-CHAIRPERSON:  Dan li qegħdin niddiskutu llum mhuwiex fil-viżjoni strateġika. Hemm viżjoni strateġika li qed tiġi ppjanata bħalissa, u jekk iva, hemm indikazzjoni meta se tiġi ppubblikata? 

PROF. CHARMAINE GAUCI: Allavolja l-Healthy Weight for Life Strategy tirriferi għall-2020, ma jfissirx li waqafna naħdmu fuqha, għax bħalma ntqal fir-rapport, kien hemm madwar 51% tar-rakkmandazzjonijiet li ġew implimentati, oħrajn li ġew partially implemented, imbagħad hemm affarijiet li huma ongoing. Bħalma diġà għedt, aħna kellna diversi tipi ta’ strateġiji. Bħalissa qegħdin naħdmu fuq non-communicable diseases framework, li obesity is one of them, biex inħarsu lejn din il-horizontal framework li minnha joħorġu diversi tipi oħrajn ta’ strateġiji. Dak huwa l-mod ta’ kif aħna qegħdin naħdmu. Din il-framework diġà għandna l-ewwel qafas tagħha.  Irrid ngħid li l-WHO għenuna ħafna, tant li matul is-sena l-oħra kellna laqgħat ma’ diversi stakeholders, li ġew facilitated minnhom, biex inkunu nistgħu naraw l-istampa kollha ta’ kif nistgħu naħdmu. Li nista’ ngħid huwa li f’din il-framework obeżità hija waħda mill-prijoritajiet għax nafu li għandna problema, u l-aspett qiegħed fuq prevenzjoni, li aħna, bħala Health, nistgħu naħdmu ħafna biex nimbuttawha u anke nagħmlu kampanji, u anke fuq il-management għax nafu li għandna persentaġġ kbir tal-popolazzjoni tagħna li huma overweight, u l-problemi li qegħdin naraw bin-nies li huma overweight hija li minn hemmhekk jimxu għall-obeżità. U ovvjament, iżjed ma żżid iżjed se jkollok riskju. Għandna nies li huma obese, imbagħad għandna nies li huma obese u għandhom comorbidities bħal, pereżempju, mard ieħor speċjalment id-diabete, pressjoni għolja fejn allura se tkompli żżid ir-riskju, imbagħad għandna persuni li huma morbidly obese fejn il-body mass index (BMI) ikun over 40 and 50 fejn il-problema tagħhom tkun li jekk jiġu bżonn ta’ operazzjoni ma tkunx tista’ ssirilhom. 

ONOR. DAVID AGIUS: Prof. Gauci, dawn nistgħu nittraduċuhom f’numri? 

PROF. CHARMAINE GAUCI: Iva. Pereżempju, b’BMI ta’ over 40 għandna iktar minn 11,000 persuna. 

ONOR. DAVID AGIUS: Għal min qed jismagħna, xi tfisser meta ngħidu BMI over 40? U over 40 huwa l-maximum?

PROF. CHARMAINE GAUCI: Le, għandna wkoll over 60. 

ONOR. DAVID AGIUS: U għandna l-figuri tagħhom ukoll? 

PROF. CHARMAINE GAUCI: Għandna split up imma m’għandix miegħi hawnhekk.

ONOR. DAVID AGIUS: Jiġifieri dawk il-11,000 persuna jinkludu dawk li għandhom BMI 50 u anke 60.

PROF. CHARMAINE GAUCI: Iva. Il-BMI huwa easy biex taħdmu.  Għandek l-weight in kilos, tiddividih by the height in metres… 

ONOR. DAVID AGIUS: X’inhuwa l-BMI rakkomandat?

PROF. CHARMAINE GAUCI: Bejn 18 u 25. 

ONOR. DAVID AGIUS: Jiġifieri dawn huma over 25 imma wkoll over 40. 

PROF. CHARMAINE GAUCI: Iva, huma over 40.

ONOR. DAVID AGIUS: Jiġifieri f’dawk il-11,000 mhux inklużi dawk li għandhom BMI bejn 25 u 40. 

PROF. CHARMAINE GAUCI: Persuni li għandhom BMI ta’ bejn 25 u 34 għandna 214,000, persuni li għandhom BMI ta’ bejn 35 to 40 għandna 27,000, imbagħad persuni li għandhom BMI ta’ iktar minn 40 għandna 11,263.  (Interruzzjonijiet)

IĊ-CHAIRPERSON: Ippermettuli ħalli nagħmluha iktar strutturata. Prof. Gauci, nitolbok tispjega t-tabella li għandek quddiemek u, jekk jogħġbok, għaddilna kopja u għedilna jekk nistgħux intellgħuha b’mod pubbliku fuq il-website tal-Parlament. 

PROF. CHARMAINE GAUCI: Ħa nispjega kif ġibna din it-tabella għax hija an estimate. Aħna qbadna l-EHIS tal-2020 li fiha hemm reported data fejn in-nies qed jgħidulna kemm huma twal u x’inhu l-piż tagħhom. 

ONOR. DAVID AGIUS: Meta ngħidu “reported” jiġifieri x’qalu huma, ma ġewx iċċekkjati.  Hux hekk? 

PROF. CHARMAINE GAUCI: Eżatt. Jiġifieri persuna tgħidlek kemm hi twila u kemm għandha piż. 

IĊ-CHAIRPERSON: U hemm iċ-ċans li persuna normalment tgħid li hija itwal u hija inqas fil-piż. Hux hekk?

PROF. CHARMAINE GAUCI: Fil-fatt, hija xi ħaġa li nafuha internationally li meta taqbad self reported data se tkun inqas fattwali milli actual. Aħna noqogħdu fuqha għax biex aħna nieħdu azzjoni m’hemmx għalfejn inkunu nafu eżattament kemm hi, imma jekk jiena qed nuża l-istess measure fl-2020 imbagħad ħames snin wara nerġa’ nagħmel l-istess studju bl-istess mistoqsija, it-trend hija li jekk għandek xi ħaġa li hija extra jew kienet inqas, allura se tibqa’ hekk, fis-sens li jekk in-nies kienu qed itawlu lilhom infushom jew inaqsu l-piż, hekk se jibqgħu jagħmlu. Li għamilna kien li qbadna l-persentaġġ tar-rispons li kellna, imbagħad għamilna extrapolation għall-population. Il-figuri li se nsemmi huma estimates, jiġifieri mhux se jkunu eżatt. B’BMI ta’ bejn 25 to 34.9 kien hemm 214,044, b’BMI ta’ bejn 35 to 39.99 kien hemm 27,598, imbagħad b’BMI ta’ iktar minn 40 kien hemm 11,263. 

ONOR. DAVID AGIUS: U dawk b’BMI ta’ under 25 m’għandniex? 

PROF. CHARMAINE GAUCI: Persuni b’BMI ta’ inqas minn 18, which is underweight, għandna 11% tal-popolazzjoni u 36.7% tal-popolazzjoni għandhom BMI tajjeb. 

ONOR. DAVID AGIUS: Figuri għandna? 

PROF. CHARMAINE GAUCI: Ta’ dawn m’għandix għax qed niffoka fuq il-problema. 

ONOR. DAVID AGIUS: Underweight hija problema wkoll. 

IĊ-CHAIRPERSON: Fil-każ nitolbok tgħaddilna l-informazzjoni kompleta, jekk jogħġbok. 

PROF. CHARMAINE GAUCI: Issa nagħmlu update u nibagħtuhielkom. 

IĊ-CHAIRPERSON: L-Onor. Graham Bencini. 

ONOR. GRAHAM BENCINI: Prof. Gauci, f’liema stadju persuna tkun overwieght jew obese? Jiġifieri fejn ikun hemm il-bidla minn persuna li taqbeż għall-bracket tal-obeżità? 

PROF. CHARMAINE GAUCI: Min għandu BMI bejn 25 u 30 huwa overweight, u min għandu BMI ta’ iktar minn 30 huwa obese. Imbagħad għandek kategoriji, category 1, category 2 u category 3. 

ONOR. GRAHAM BENCINI: Ta’ obeżità? 

PROF. CHARMAINE GAUCI: Iva.  Iżjed ma titla’ ‘l fuq dejjem qed iżżid ir-riskju, plus li minbarra l-obeżità nnifisha, ikun hemm riskju għal mard ieħor fosthom id-diabete. 

ONOR. GRAHAM BENCINI: Kategorija 3 hija l-agħar kategorija? 

PROF. CHARMAINE GAUCI: Iva. 

ONR. DAVID AGIUS: Nafu kemm għandna f’dik il-kategorija? 

PROF. CHARMAINE GAUCI: Għandi split. 

ONOR. DAVID AGIUS: Under 1,000, jew over 1,000? Għax dawk irridu nagħmlu focus fuqhom. 

PROF. CHARMAINE GAUCI: Dawk li għandhom BMI ta’ iktar minn 40 nistgħu nagħmlu break down tad-data li għandna. 

ONOR. DAVID AGIUS: Naħseb li dawn għandna bżonn nagħmlu focus fuqhom għax dawn jaqilgħu problemi ikbar minn tal-oħrajn. 

PROF. CHARMAINE GAUCI: Eżattament. L-iskop huwa li nibqgħu għaddejjin bil-prevenzjoni u l-focus ikun speċjalment fuq it-tfal għax hemmhekk għandek aktar ċans li tbiddel il-behaviour. Aħna naħdmu ħafna fuq l-early years tat-tfal għax hemmhekk l-aktar ċans li tieħu l-benefiċċju massimu, però għandna dawn in-nies kollha li għandhom problema u allura min-naħa tagħna qegħdin niffukaw fuq kif nistgħu nkomplu nsaħħu l-management ta’ dawn in-nies li għandhom problemi ta’ piż żejjed. Kif għedt, għandek dawk li huma overweight li jistgħu jiġu managed permezz ta’ wieght management classes li noffru, imbagħad għandek l-obese u l-morbidly obese li hemm diversi miżuri li tista’ tieħu f’multidisciplinary clinics kif ukoll, bħalma diġà ssemma, bariatric surgery. 

IĊ-CHAIRPERSON: L-Onor. Amanda Spiteri Grech. 

ONOR. AMANDA SPITERI GRECH: Prof. Gauci, xtaqt nistaqsik jekk taħsibx li hija kwestjoni ta’ nuqqas ta’ għarfien min-naħa tan-nies. Għax filwaqt li huwa tajjeb li nindirizzaw liż-żgħar, donnu għandna lakuna li m’aħniex konxji ta’ kemm it-tisjir tagħna huwa tajjeb. Sfortunatament, fuq l-ixkafef tagħhom, is-supermarkets ma jidhirx li jindikaw...  Ikun hemm dawk li huma konxji tat-tabella u jaqrawha, imma hemm oħrajn li dik it-tabella mhumiex konxji tagħha u jista’ jkun li nkunu qegħdin nippreżentaw fil-platti ta’ wliedna, forsi anke fiċ-ċereali filgħodu, prodotti li għandhom ammont qawwi ta’ zokkor. Tara li għandha ssir kampanja aggressiva ta’ name and shame, fis-sens li “dan” huwa ħażin, u “dan” huwa tajjeb?  Għax in-nuqqas ta’ għarfien li aħna bħala ġenituri jista’ jkollna, qed ngħadduh lil uliedna wkoll u allura naħseb li rridu ngħallmu lill-kbar ukoll. 

PROF. CHARMAINE GAUCI: Naqbel miegħek mija fil-mija li l-information campaigns għandhom jibqgħu għaddejjin. Fil-fatt, aħna għandna tabella bir-red lights, u ilha ħafna li saret...

ONOR. AMANDA SPITERI GRECH: Forsi jinħoloq obbligu li fis-supermarkets ikun hemm tabelli ħomor, sofor u ħodor fuq il-prodotti. Naħseb li dan ikun ta’ ġid għan-nies sabiex ‘il quddiem – u inti tista’ tgħid aktar minni – ma jaffaċċjawx ċertu mard li jkun ġej minn konsum ta’ ċerti prodotti. 

PROF. CHARMAINE GAUCI: Li qed issemmi inti, hemm ċerti pajjiżi li jimplimentawha direttament huma, fis-sens li hemm dak li ngħidulu front of pack labelling.  Fil-kas tagħna, il-labelling fejn ikun hemm in-nutritional contents huwa obbligatorju, imma kif qed tgħid tajjeb inti, ikun diffiċli li kulħadd joqgħod jaqra t-tikketti, allura aħna ngħidu lin-nies li jekk ikunu sejrin jixtru mis-supermarket u, pereżempju, ikunu se jixtru pakkett cereal, jagħmlu mezz li almenu jiffukaw fuq liema cereal, minn xkaffa sħiħa ta’ cereals, jgħodd għalihom, għax ma jistax ikun li tiffoka fuq l-affarijiet kollha li tkun qed tixtri. Forsi jkun hawn ħafna nies li jgħidu li breakfast cereal hija xi ħaġa healthy imbagħad taqra t-tabelli u tara li ħafna minnhom għandhom ammont għoli ta’ melħ u zokkor. Il-kunċett li semmejt inti huwa l-front of pack labelling, fejn bażikament qisu jkollok red lights fuq il-prodott. Hemm pajjiżi bħal Franza, l-Ingilterra u anke n-Norwegian countries li mplimentawha, però issa qed isir sforz biex din il-miżura tittieħed ukoll at EU level. Aħna, bħala pajjiż żgħir li nimpurtaw ħafna mill-prodotti, iżjed jaqblilna li jiġu diġà labelled milli nżidu aktar piż fuq is-settur lokali.

IĊ-CHAIRPERSON: Liema tkun l-entità li tagħmel il-labelling bl-aħmar, bl-isfar jew bl-aħdar?

PROF. CHARMAINE GAUCI: Skont in-nutritional content tiegħu. 

IĊ-CHAIRPERSON: Però se jkun hemm framework regolatorju li se jgħid...

PROF. CHARMAINE GAUCI: L-EU fuq hemmhekk qiegħda taħdem. (Interruzzjonijiet)

IĊ-CHAIRPERSON: Attent, għax tiġi interpretat politikament. Niċċajtaw ovvjament.

ONOR. CLAUDETTE BUTTIGIEG: Jien irrid niddikjara li kont naħdem fil-Ministeru għas-Saħħa u ħdimt ħafna mal-Prof. Gauci. Anke issa, meta qed nisma’ lill-kollegi jagħmlu ċerti mistoqsijiet, ngħid li għamilna dawk is-snin kollha nippromovu, u nara dawn ir-riżultati u qisek taqta’ qalbek għax tgħid li għadna fejn konna, jew ġejna agħar. 

Prof. Gauci, issemmi ħafna l-non-communicable diseases – naf li hija area li tinteressak immens – u xtaqt nistaqsi x’inhu l-effett tal-obeżità fuq dawn in-numri li qed naraw. Mill-figuri li tajtna inti jidher li qed naqbżu l-253,000 persuna li huma overweight jew obese ġewwa pajjiżna. X’inhu l-effett tal-obeżità fuq non-communicable diseases, bħad-diabete, l-mard tal-qalb, eċċ.

PROF. CHARMAINE GAUCI: Fil-fatt dak huwa l-inkwiet tagħna, għalhekk qed naħdmu fuq framework ta’ non-communicable diseases, għax nafu li hemm ħafna fatturi ta’ riskju li se jeffettwaw dawn in-non-communicable diseases kollha. Pereżempju, it-tabakk huwa riskju għall-mard respiratorju kif ukoll cancers u diversi mard ieħor, bħall-mard tal-qalb eċċ. Jekk imbagħad qed nitkellmu fuq nutrizzjoni ħażina mhijiex se toħloq problema ta’ obeżità biss, imma hija relatata ma’ cancer, mard tal-qalb, eċċ.  L-istess il-lack of physical activity. L-obeżità hija ta’ riskju fiha nnifisha, jiġifieri bħalma aħna nikkunsidraw it-tabakk bħala riskju, l-obeżità wkoll hija riskju, fosthom għad-diabete – li diġà għandna problema bih Malta – u anke għall-mard tal-qalb u għall-cancers. 

ONOR. CLAUDETTE BUTTIGIEG: Ngħid sew li l-aħħar strateġija tan-non-communicable diseases ħarġet fl-2010?

PROF. CHARMAINE GAUCI: Iva.

ONOR. CLAUDETTE BUTTIGIEG: Allura naħseb li it’s high time li jkollna oħra, għax għandna verament bżonnha. Iċ-Chairman semma l-fatt li għandna diversi strateġiji skaduti, u għalkemm nemmen li x-xogħol għadu għaddej xtaqt nistaqsik jekk taħsibx li huwa high time li jkollna dawn l-istrateġiji kollha aġġornati.

PROF. CHARMAINE GAUCI: Dak huwa li qed naħdmu fuqu. Fil-fatt, kif għedt bdejna n-non-communicable diseases framework, li se jkun horizontal strategy li tħares lejn communicable diseases, imbagħad għandek il-verticals li joħorġu minnha, fosthom strateġija fuq il-physical activity, strateġija fuq in-nutrizzjoni, u strateġija tad-diabete, li wkoll qed tiġi aġġornata. 

ONOR. CLAUDETTE BUTTIGIEG: Ilni nagħmel ħafna mistoqsijiet parlamentari fuqha.

IĊ-CHAIRPERSON: Hemm indikazzjoni meta se jkunu...?

PROF. CHARMAINE GAUCI: Ma nistax ngħid...

ONOR. CLAUDETTE BUTTIGIEG: Ilha wisq skaduta u għandna problema serja. 

PROF. CHARMAINE GAUCI: ...imma nista’ ngħid li hemm ħidma għaddejja sewwa fuqha.

ONOR. CLAUDETTE BUTTIGIEG: M’għandix dubju, però għandna bżonnha.

IĊ-CHAIRPERSON: Però indikazzjoni dwar meta se tiġi ppubblikata m’għandkomx?

PROF. CHARMAINE GAUCI: Jien ma jkollix. 

ONOR. CLAUDETTE BUTTIGIEG:  Tista’ tgħidilna xi twettaq minn dak li l-Advisory Council issuġġerixxa mill-2019 ħalli nkunu nafu x-xogħol u s-suġġerimenti tagħkom konkretament fiex qed issarrfu?

IĊ-CHAIRPERSON: Jiġifieri l-51% tal-...
PROF. CHARMAINE GAUCI: Mhux kollha ħarġu mill-Advisory Council, imma kellek ħafna minnhom li ħarġu mill-istrateġija nnifisha. Nista’ nsemmi, pereżempju, tal-ikel fl-iskejjel u tal-availability tal-ilma fl-iskejjel. Kulħadd jiftakar żmien meta t-tfal kienu jieħdu s-soft drinks magħhom l-iskola. 

ONOR. CLAUDETTE BUTTIGIEG: Kienet waħda mis-suġġerimenti fil-liġi tal-Onor. Robert Cutajar. 

PROF. CHARMAINE GAUCI: Kellna sfidi biex nagħmluha, anke ridna nħarsu lejn is-sigurtà tat-tfal, eċċ., però saret. Huwa ta’ sodisfazzjon meta naraw li skejjel li jkunu qegħdin jiġu rinovati jew ikunu qegħdin isiru, qegħdin idaħħlu dan il-kunċett fihom ukoll. Xi ħaġa oħra li ħadmet hija...  Naħseb li kulħadd jiftakar x’riħa konna nxommu malli nidħlu l-bieb tal-Isptar Mater Dei. Meta kellna l-opportunità li nbiddlu t-tender – għax jekk għandek tender ma tistax twaqqfu – biddilnih, u llum il-ġurnata kulħadd jaf li l-canteen għall-pubbliku tal-Isptar Mater Dei... Jekk wieħed imur l-isptar għal kwestjonijiet ta’ saħħa, allura l-canteen irid iwassal dak l-istess messaġġ. Bħalissa għaddejja wkoll diskussjoni dwar kif nistgħu ntejbu s-servizzi ta’ weight management li jingħataw.  Il-kampanji li noħorġu fuq weight management kollha huma bbażati fuq id-data li sibna mill-food consumption survey, fejn ħareġ li, pereżempju għandna low intake ta’ fruits and vegetables u nuqqas ta’ fibre. Fil-fatt, abbażi ta’ dan l-Advisory Council tat parir biex ikun hemm kampanja fuq fibre intake. Dik hija xi ħaġa li ma konniex nafuha, ħarġet mill-istudju, u għalhekk ħarġu r-rakkmandazzjonijiet. Naħdmu ħafna wkoll ma’ entitajiet oħrajn. Xi ħaġa li qed tiġi followed up hija l-irwol tal-kunsilli lokali. Nafu li joħorġu ħafna skemi fil-kunsilli lokali, u aħna nadvokaw li jkun hemm skemi li jingħataw for healthy initiatives li huma sostenibbli, jiġifieri  mhux li ssir sports day darba. Dawn huma kollha affarijiet li bħalissa nista’ niftakar li saru, imma hemm oħrajn. 

IĊ-CHAIRPERSON:  L-Onor. Bencini.

ONOR. GRAHAM BENCINI: Qatt sar xi tip ta’ survey nazzjonali biex naraw x’persentaġġ tal-popolazzjoni tifhem is-serjetà tal-obeżità u x’riskju ta’ faqar tista’ twassal l-obeżità? 

PROF. CHARMAINE GAUCI: Li għamilna huwa studju ta’ linkages bejn social determinants of health. Dawn huma l-aspetti tal-ħajja ta’ kuljum bħal, pereżempju, il-basic level of education, l-income, jekk intix employed, u t-tip ta’ housing li għandek. Xi ħaġa li ħarġet minn dan l-istudju hija li m’hemmx korrelazzjoni bejn l-educational level tal-persuna u jekk għandekx piż żejjed jew le. Dak juri biċ-ċar li obesity is not just about education, però  l-kampanji jridu jibqgħu għaddejjin. 

ONOR. GRAHAM BENCINI: Hemm ir-rieda tal-persuna wkoll; tista’ tedukaha, tapprezza li hemm ir-riskji, però xorta tibqa’, kif qal l-Awditur Ġenerali, għaddejja...

PROF. CHARMAINE GAUCI: Anke li jkun hemm ambjent li jippromovi li ma tagħmilx attività fiżika u li l-ikel li tiekol ikun fi kwantitajiet ikbar u f’tip li mhuwiex daqshekk tajjeb. Jiġifieri l-ambjent se jinfluwenza wkoll. Fil-fatt hemm studji li juru biċ-ċar li iżjed ma pajjiż ikollu a viability of fast food outlets, iktar f’dak il-pajjiż ikun hemm livell għoli ta’ nies li huma obeżi. And there is no simple solution to all this. Kulħadd qed jipprova jindirizza din il-problema, mhux Malta biss, u kulħadd qed jipprova jsib x’inhuma l-aħjar metodi. Li nafu hu li trid tattakkaha minn diversi aspetti u tuża dak kollu li tista’, kemm bħala life course approach, jiġifieri li tibda at pre-conception level, tibqa’ għaddejja throughout pregnancy, fl-ewwel ġranet wara li titwieled it-tarbija, bħal breastfeeding, imbagħad x’jiġri fil-complementary feeding li jibda wara l-breast feeding, u tibqa’ sejra throughout life sal-anzjanità. Irridu nużaw is-settings, jiġifieri naraw fejn qegħdin in-nies, fis-sens li jekk għandna tfal fi skola, nieħdu l-opportunitajiet li għandna fl-iskola, u jekk għandna nies li qegħdin jaħdmu, allura nużaw il-work places. Aħna naħdmu ħafna ma’ work places, u huwa importanti li nagħmlu dan għax healthy employees huma aktar produttivi, se jieħdu inqas sick leave, u allura b’hekk jibbenefika kulħadd. Għan-nies li qegħdin fil-komunità nagħmlu community initiatives through local councils, eċċ., u għall-anzjani li huma f’xi dar tal-anzjani noffrulhom opportunitajiet ta’ attività fiżika, ikel tajjeb, eċċ.

IĊ-CHAIRPERSON: L-Onor. Amanda Spiteri Grech.

ONOR. AMANDA SPITERI GRECH: Prof. Gauci, semmejt il-weight management clinic. Xtaqt nistaqsi jekk dawn humiex walk-in clinics jew inkella dak li jkun iridx imur b’riferenza ta’ tabib, għax inti taf li biex tagħmel l-ewwel pass dejjem tkun eżitanti ħafna. Nafu li hemm is-settur privat li jiffoka ħafna dwar dan, però xi kultant nibża’ ħafna min-nasba tal-flus. Hemm ukoll ħafna perċezzjonijiet ta’ liema healthy lifestyle hija l-aħjar, u allura xtaqt li nisma’ mingħandek dwar dan.

PROF. CHARMAINE GAUCI: Il-weight management classes li noffru bażikament huma b’xejn. Huma walk-in, fis-sens li japplikaw, għax aħna li nippruvaw nagħmlu hu li nressqu s-servizzi lejn il-komunità, u allura nagħmluhom fil-lokalità. Nużaw ħafna l-kunsilli lokali u anke ċ-ċentri tas-saħħa, u n-nies jagħżlu fejn huma jistgħu jmorru. Huwa kunċett ta’ weight management fejn inti għandek grupp ta’ nies li qegħdin flimkien, għandhom l-istess skop, u jgħinu lil xulxin. Meta inti għandek dak il-group management, allura għandek in-nies jgħinu wieħed lill-ieħor, joffrulhom nutritional advice u anke physical activity. Kif għedt tajjeb int, hawn ħafna fad diets, imma aħna nippromwovu kemm nistgħu d-dieta Mediterranja u nippromwovu wkoll ikel staġjonali u frisk. Noffru wkoll ħafna riċetti, għax in-nies iriduhom, minkejja li llum wieħed jista’ jsib ħafna riċetti online. Noqogħdu attenti li fir-riċetti tagħna nagħmlu ikel li huwa l-iktar irħis, u nirrikkmandaw li meta wieħed imur jixtri u jkun hemm, pereżempju, il-pastard għoli, jagħżlu riċetta oħra mbagħad il-pastard jagħmluh meta jkun staġjonali. Jiġifieri aħna nagħtu dawn it-tip ta’ tips għax l-għan tagħna huwa li nilħqu lil kulħadd.

IĊ-CHAIRPERSON: L-Onor. Glenn Bedingfield.

ONOR. GLENN BEDINGFIELD:  Prof. Gauci, semmejt l-istħarriġ dwar il-konsum tal-ikel. Għandek xi findings?

PROF. CHARMAINE GAUCI: Bħala general findings sibna li hemm low consumption ta’ frott u ħaxix, low fibre intake, u konsum għoli ta’ zokkor. Jekk tridu, nista’ ngħaddilkom summary report.

IĊ-CHAIRPERSON: Jekk jogħġbok. Fil-kas niktbulek.

L-Onor. Agius.

ONOR. DAVID AGIUS: Qed nifhem il-kumplessività tas-sitwazzjoni, u allura qed nifhem li din ma tistax tkun xi ħaġa marbuta mal-Ministeru jew xi dipartimenti tas-saħħa, imma jrid ikun hemm inklużi l-kunsilli lokali, l-Education, Sports, u oħrajn.

Hemm numru ta’ avviżi legali li kienu ħarġu mal-liġi oriġinali u li naħseb li tajjeb li we look into them u naraw x’nistgħu nagħmlu minnhom, għax dak jagħtina s-saħħa biex nimplimentaw u mhux inkunu biss advisory. Barra minn hekk xtaqt nistaqsik jekk taħsibx li wasalna fis-sitwazzjoni fejn għandna bżonn nagħmlu pjattaforma, u mhux advisory council, li jkollha fiha d-diversi stakeholders li jridu jieħdu deċiżjoni, u li dik id-deċiżjoni tagħhom, għax tkun pjattaforma u mhux kunsill jew kumitat li jkun qed jagħti parir, trid issir realtà. Forsi dan jagħti iktar saħħa l-ġlieda kontra l-obeżità għax ikun hemm l-Edukazzjoni, l-Isport, is-Saħħa, l-Anzjani u oħrajn, fuq il-mejda li jistgħu jieħdu d-deċiżjoni. Mir-rapport tal-Awditur Ġenerali noħorġu li l-way forward, peress li l-miri ma lħaqnihomx kważi f’kollox, irid ikollna xi ħaġa iktar b’saħħitha. U naħseb li għandna naqblu fil-Parlament li tingħatalkom is-saħħa mhux biss li tagħtu parir, imma li attwalment tgħidu lin-nies x’għandu bżonn isir u tesiġu li jiġi mplimentat. 

PROF. CHARMAINE GAUCI:   Li żgur għandna bżonn hija xi ħaġa li taħdem biex ikollna health in all policies.  Huwa mod ieħor ta’ kif tagħmel l-affarijiet u l-prioritajiet.

ONOR. DAVID AGIUS: Imma naqblu li għandna bżonn ta’ azzjoni, mhux biss kumitat li... Għax issa niġu sentejn jew tlieta oħra, jerġa’ jkun hemm NAO report ieħor... Għandna bżonn xi ħadd li jkollu f’idejh ir-riedni li jgħid li din il-problema li qed teffettwa 250,000 ruħ f’pajjiżna, il-Parlament Malti ddeċieda li minflok jagħmel kumitat, issir pjattaforma li jkollha s-saħħa li tordna x’għandu bżonn isir, għax inkella nibqgħu fejn aħna. 

ONOR. CLAUDETTE BUTTIGIEG: Jekk nieħdu s-suġġeriment li għamlet l-Onor. Spiteri Grech iktar kmieni fuq l-issue tal-labelling u tat-traffic lights... Immaġinaw li kieku kellna l-prodotti kollha mmarkati.

ONOR. AMANDA SPITERI GRECH: Naħseb li dak għandu jkun l-ewwel pass.

ONOR. CLAUDETTE BUTTIGIEG: Jista’ jkun li mmorru għal riskju, kif qal l-Awditur, li jkun hemm min jagħżel... 

ONOR. DAVID AGIUS: Imma biex nagħmluha jrid ikollna xi awtorità – jekk tissejjaħx awtorità jew ħaġa’oħra ma nafx – li jkollha saħħa biżżejjed li jekk hemm bżonn inżidu l-lezzjonijiet tal-physical education (PE), mhux ngħidu le.  Irid ikun hemm xi entità b’saħħa biżżejjed li tgħid li fi żmien sena, sentejn, tlieta jridu jiżdiedu l-lezzjonijiet tal-PE. Naħseb li Prof. Gauci m’għandhiex xogħol biss fuq l-obeżità, imma għandha xogħol ieħor li huwa importanti daqs, jekk mhux iktar, minn dan. Imma naħseb li rridu nagħtuha importanza.

ONOR. CLAUDETTE BUTTIGIEG: Jien qed nara l-ħarsa li għandha fuq wiċċha Prof. Gauci,  għax meta ddiskutejna l-liġi l-ewwel darba semmejna eżatt l-istess affarijiet li qed nitkellmu dwarhom illum. Konna għadna fil-bini tal-Parlament l-antik, jiġifieri daqshekk ilha din l-istorja. Jien nifhem dak li qed jgħid l-Onor. Agius, u nifhem ukoll li inti, Prof. Gauci, ma tistax tgħid iva jew le minħabba l-pożizzjoni tiegħek, però naħseb li aħna, bħala Membri Parlamentari, qed naqblu mija fil-mija li rridu nagħmlu xi ħaġa. If we want legacy for the work we do in here we should do something serious about it.

IĊ-CHAIRPERSON: Ħa nerġa’ niġbed l-attenzjoni tal-Membri, għalkemm naf li mhuwiex suġġett partiġġjan kontroversjali, li la għandna xhud mal-mejda ejjew nibqgħu mad-domandi ħalli ma jkunx hawn diskussjoni bejn il-Membri. Fl-4.00 p.m. nitilgħu fuq u nitkellmu hemmhekk jekk irridu.

ONOR. DAVID AGIUS: Jien kont qed nissuġġerixxi, jekk naqblu – u qed nifhem li qed naqblu – li naraw min jista’ jagħmel proposta leġiżlattiva ħalli dan li qed ngħidu f’dan il-Kumitat, mibni fuq ir-rapport tal-Awditur u mibni fuq li qed tgħid il-Prof. Gauci, ikollna a way forward kif nistgħu mmexxuh ‘il quddiem.

IĊ-CHAIRPERSON: Dik hija kwestjoni li ili niġġieled fiha fejn jirrigwarda l-mansjonijiet tal-PAC. Nixtieq li jkollna dawk il-mansjonijiet. Meta tattendi konferenzi barra minn Malta – u l-Awditur Ġenerali jista’ jgħid – tisma’ kif f’pajjiżi oħra, malli l-PAC jispiċċa jiddiskuti rapport, jitlob li r-rakkmandazzjonijiet li ħarġu mir-rapport tal-awditur jgħaddu għand l-entitajiet jew ministeri konċernati, biex sa ċertu żmien, li jagħti hu wkoll, jimplimentawhom. F’pajjiżna din ma teżistix. 

ONOR. DAVID AGIUS: Forsi nibdewha.

IĊ-CHAIRPERSON: Nixtieq. 

Prof. Gauci,  mill-feedback tan-nies – fil-fatt irċevejna korrispondenza dwar is-suġġett – wara d-diskussjoni li kellna f’dan il-Kumitat...  Għalkemm parzjalment naf ir-risposta għad-domanda li se nagħmillek, nixtieq li jkollna risposta mingħandek, u se neħodha mill-perspettiva ta’ Gvern u minn perspettiva ta’ persuna. Bħala Kumitat, xogħolna huwa li ninvestigaw l-infiq tal-fondi pubbliċi, u forsi jkun hemm min jistaqsi l-PAC x’għandu x’jaqsam mal-obeżità.  Prof. Gauci, li xtaqt nistaqsik huwa għalfejn aħna, bħala Membri Parlamentari li xogħolna hawnhekk huwa li niskrutinizzaw u naraw fuq l-infiq tal-Gvern, għandna nappoġġjaw nefqa ikbar sabiex niġġieldu l-obeżità.  Għalfejn il-Gvern għandu jalloka aktar riżorsi u jkabbar in-nefqa fil-ġlieda kontra l-obeżità? 

PROF. CHARMAINE GAUCI: Sempliċi ħafna. Illum qegħdin nonfqu ħafna u ħafna flus fuq mard li qed joħroġ minħabba obeżità u piż żejjed. Jekk se nibqgħu sejrin b’dawn ir-rati, għada pitgħada, aħna l-Health, se jkollna bżonn ħafna iktar flus milli qed ikollna bżonn illum, għax jekk it-tfal qabel ma kellhomx problema ta’ piż żejjed daqskemm għandhom illum, meta dawk it-tfal se jikbru u jbatu l-konsegwenzi ta’ mard minħabba l-obeżità, il-popolazzjoni li se tkun marida se tkun ħafna ikbar. L-infiq li se jkollna bżonn biex nittrattaw lil dawn in-nies, li huwa l-obbligu tagħna li nagħmlu, se jkun ħafna iktar. Allura mhux aħjar ninvestu issa biex innaqqsu din il-problema minn issa u ma nħallux il-problema għal dawk in-nies li ġejjin warajna? 

IĊ-CHAIRPERSON: Hekk hu. U issa se nagħmillek id-domanda l-oħra, aktar f’forma ta’ appell. Persuna li bħalissa qed issegwi dan il-Kumitat, li forsi qed taħsibha, għalfejn għandha tagħmel pass, jew tfittex l-għajnuna jew inkella fuq inizjattiva personali, sabiex tiġġieled l-obeżità?

PROF. CHARMAINE GAUCI: Għax bażikament naħseb li kulħadd jixtieq ikun b’saħħtu. Hawnhekk m’aħniex qed nitkellmu fuq estetika. Ilbieraħ għamiltilhom preżentazzjoni u fl-aħħar urejthom stampa ta’ Marilyn Monroe, li ma kenitx perfetta però ma kenitx obeża. Hawnhekk qed nitkellmu fuq nies li għandhom piż żejjed, u l-mediċina turina b’mod ċar li nies li għandhom piż żejjed, speċjalment min huwa obeż, għandu problema b’saħħtu. Ejjew nieħdu ħsieb saħħitna, għax nafu li meta nieħdu ħsieb saħħitna, fi kwalunkwe żmien li nkunu fih, se jkollna kwalità ta’ ħajja ħafna iktar aħjar, se jkollna inqas mard li jrid jiġi trattat, u nkunu nistgħu ngħixu ħajja aħjar. Servizzi hemm, kampanji hemm, informazzjoni hemm, u fuljetti u riċetti għandna kemm tridu. Nagħmlu outreaches u nkunu kullimkien; naħdmu ma’ ħafna work places u anke mal-iskejjel. Għandna wkoll is-servizzi, bħall-weight management programmes. Jiġifieri aħna nistgħu ngħinu lin-nies. Min-naħa ta’ health in all policies irridu li niffaċilitaw dak il-mod ta’ kif wieħed jagħmel behaviour change, fis-sens li jibda jiekol aħjar u jagħmel iktar attività fiżika.

IĊ-CHAIRPERSON: Bħala Adivisory Council ikollkom aċċess għal kemm qed tiswa lill-pajjiż l-obeżità, in termini ta’ flus?

PROF. CHARMAINE GAUCI: Kien sar studju minn PwC tal-costs li huma relatati.

IĊ-CHAIRPERSON: L-istess rapport li ġie ndikat mill-NAO.

PROF. CHARMAINE GAUCI: Iva. Jien ngħid li jekk dak jerġa’ jiġi maħdum, illum se jkollna figuri akbar. Huwa ovvju li if we invest in prevention, se niffrankaw il-flus. Ir-riżultat forsi ma tarahx immedjatament, imma in the long term tarah.

IĊ-CHAIRPERSON: Jekk m’iniex sejjer żbaljat ir-rapport sar fl-2016 u sab li n-nefqa kienet ta’ €36 miljun, bejn fondi privati u pubbliċi. 

ONOR. CLAUDETTE BUTTIGIEG: Meta l-Gvern ħareġ il-prezzijiet tal-istabilità, bħala Health kontu kkonsultati fuq dawk il-prodotti li tnaqqsilhom il-prezz?

PROF. CHARMAINE GAUCI: Jien personali ma kontx. 

ONOR. CLAUDETTE BUTTIGIEG: Grazzi.

ONOR. GLENN BEDINGFIELD: Huwa fir-remit tal-Health li tidħlu fil-kwestjoni tal-prezzijiet tal-prodotti?

PROF. CHARMAINE GAUCI: Prezzijiet ma nidħlux fihom.

ONOR. GLENN BEDINGFIELD: Jiġifieri mhuwiex fir-remit tagħkom li tidħlu fil-prezzijiet tal-prodotti.

ONOR. CLAUDETTE BUTTIGIEG: Bl-istess argumenti li għamilt inti, Onor. Bedingfield...

IĊ-CHAIRPERSON: Domandi lix-xhud.

ONOR. GLENN BEDINGFIELD: Le, imma hija differenti.

ONOR. CLAUDETTE BUTTIGIEG: Mela ħa nibqa’ fuq l-issue tal-obeżità. Prof. Gauci, taħseb li setgħet kienet opportunità li stajna nibagħtu messaġġ li nagħżlu affarijiet li jkunu ta’ prezz orħos, meta f’okkażjoni bħal din, ta’ 15-il kategorija ta’ prodotti, ikun hemm opportunità ta’ għażla minħabba l-prezz? Setgħet kienet opportunità fl-opinjoni tiegħek?

PROF. CHARMAINE GAUCI: Din hija waħda mit-temi li wkoll se nitfgħu fuq l-Advisory Council. Jien nemmen li qatt mhu too late, dejjem titgħallem xi ħaġa minn kull inizjattiva, u fejn ikun hemm inizjattivi għaddejjin, aħna, bħala tekniċi, inkunu nistgħu nagħmlu r-rakkmandazzjonijiet tagħna. 

IĊ-CHAIRPERSON: Prof. Gauci, f’paġna 187 tar-rapport tal-Awditur hemm il-konklużjonijiet, u jien se nibda ndurhom waħda waħda.

Fl-ewwel waħda l-Awditur Ġenerali irrimarka li ġiet irreġistrata żieda. Fl-istrateġija kien hemm miri, liema miri ma ntlaħqux ħlief għal waħda, anzi kien hemm żieda fl-obeżità f’kategoriji tal-popolazzjoni. Fil-fatt l-NAO jgħid:

“...with only one of the four targets, that relating to adolescents, having been met.”

Jiġifieri l-unika mira kienet fir-rigward tal-adoloxxenti, u l-mira kienet li jibqgħu fl-istess livell, mhux li nnaqqsu. Dik biss intlaħqet. Issa li rajna li l-implimentazzjoni ta’ dik l-istrateġija falliet, x’taħseb li huwa l-pass li jmiss?
PROF. CHARMAINE GAUCI: Għalhekk issir l-evalwazzjoni ta’ kull miżura li tiġi rrikkmandata – u aħna għamilnihom u għaddejnihom ukoll lill-NAO – u anke tipprova tara liema huma l-iktar miżuri li inti jista’ jkollok impatt fuqhom. Trid tara li tagħmel iktar focus fuq dak billi tagħmel qisu SWOT analysis tal-miżuri liema l-iktar jistgħu jagħmlu impatt. Bħalissa qegħdin f’sitwazzjoni li rridu niffukaw fuq miżuri li jistgħu jħallu l-iktar impatt, iktar  milli niffukaw fuq affarijiet żgħar li jkollhom minimal effect. Aħna, bħala kumitat, inħossu li dak huwa li għandu jsir, ċjoè li jkun hemm aktar focus fuq affarijiet li jista’ jkollhom iktar impatt.

IĊ-CHAIRPERSON: It-tieni konklużjoni li wasal għaliha l-Awditur Ġenerali hija li kellu inkwiet f’dan ir-rigward, li l-Gvern ma kienx “fully cognisant”, jiġifieri ma kienx konxju kompletament tal-iscale tal-problema.  U nikkwota:

“...national implications of obesity raise concerns about whether the Government is fully cognisant of the scale of the problem and taking sufficient action.”

U jkompli jgħid li kien hemm nuqqas ta’ implimentazzjoni tal-liġijiet, kif ukoll li l-iskop li kien hemm fl-abbozz ta’ liġi oriġinali tnaqqas ħafna minnu, tant li ħafna mis-sustanza tiegħu intilfet along the lines. Inti fil-bidu semmejtilna li kont involuta anke fl-abbozzar tiegħu. Tista’ tispjegalna, dejjem jekk inti adotta tagħhom, għalfejn morna f’direzzjoni fejn l-iskop tal-abbozz ta’ liġi ġie diluted, tnaqqaslu l-effett?

PROF. CHARMAINE GAUCI: Fil-liġi hemm parti fejn inti tagħmel rakkmandazzjoni u liema areas isiru r-regulations għalihom. Minn dawn, s’issa waħda saret, jiġifieri jrid isir focus fuq l-oħrajn, biex naraw liema minnhom jista’ jkollu l-iktar impatt għalihom. Jiġifieri at that point in time diġà kien hawn rakkmandazzjonijiet, u forsi llum il-ġurnata tara li jista’ jkun hemm iktar.

IĊ-CHAIRPERSON: Jiġifieri fl-opinjoni tiegħek hemm nuqqas li ma ġiex implimentat l-iskop oriġinali tal-abbozz ta’ liġi?

PROF. CHARMAINE GAUCI: Naħseb li mexa b’pass aktar bil-mod, għax s’issa saret waħda biss.

ONOR. GRAHAM BENCINI: Kemm kien hemm rakkmandazzjonijiet?

PROF. CHARMAINE GAUCI: Hawnhekk hawn seba’ rakkmandazzjonijiet ta’ avviżi legali oħra: 

“a. the education and promotion of healthy lifestyles and physical activity for persons of all ages, from intrauterine life to old age;”

Bażikament din diġà ssir, imma m’hemmx liġi għaliha.

“b. food consumption in schools....”

Dik għamilniha, però mbagħad tkompli:

“...and in their proximity;”

Li ma saritx.

“c. investment and expenditure by local councils to promote healthy lifestyles;

d. nutritional qualities of food consumed in institutions licensed by public authorities including, but not limited to, old people’s homes and day centres;”.

Aħna, li għamilna min-naħa tagħna, huma guidelines għall-healthy eating across all stages; għandna għat-tfal żgħar, għat-tfal, għall-adulti u għall-anzjani.

“e. an integrated approach for the promotion of food for healthy lifestyles;”

Dwar din m’hemmx liġi imma nagħmluha.

“f. the regulation of marketing of products which may have adverse effects on healthy lifestyles;”.

Irridu niftakru li meta nidħlu f’marketing – u din wkoll hija xi ħaġa li qed taħdem fuqha l-EU – regulation at national level is very limited. It-tfal u l-adulti ma jidħlux fuq il-pjattaforma ta’ Malta biss, u għalhekk qed nimbuttaw at EU level. Imbagħad hemm:

“g. any other related issue in the achievement of the promotion of healthy lifestyles.”

ONOR. GRAHAM BENCINI: Fhimtek sewwa li rakkmandazzjoni waħda biss twettqet?

PROF. CHARMAINE GAUCI: Bħala leġiżlazzjoni minn dan l-Att, iva.

ONOR. GRAHAM BENCINI: Jiġifieri minn sebgħa saret waħda biss.

PROF. CHARMAINE GAUCI: Iva. Li għamilna aħna min-naħa tagħna, bħala tekniċi li stajna nagħmlu, huwa li ħdimna fuqhom u ħriġna guidelines.

ONOR. GRAHAM BENCINI: Imma mhux leġiżlazzjoni.

IĊ-CHAIRPERSON: Prof. Gauci, għall-fini tat-transcript naqblu li kont qiegħda tikkwota minn Kap. 550 tal-Liġijiet ta’ Malta?

PROF. CHARMAINE GAUCI: Iva, Kap. 550, Parti III, Article 6.

IĊ-CHAIRPERSON: U dan huwa l-Att li daħal fis-seħħ fl-2019.

PROF. CHARMAINE GAUCI: Eżatt.

IĊ-CHAIRPERSON: Hekk hu. Mela biex nagħtu ftit background, fl-2019 daħal dak l-Att li fih kien hemm rakkmandazzjoni għal seba’ avviżi legali, u ġiet implimentata waħda biss. 

Rigward is-sitta l-oħra kien hemm forma ta’ pressjoni mill-Advisory Council mil-lat governattiv sabiex jara fiex waslu dawn l-avviżi legali, u jekk hemmx xi ħsieb fuqhom?

PROF. CHARMAINE GAUCI: Aħna kollha ddiskutejnihom dawn u rajna xi stajna nagħmlu fl-assenza li ma kienx hemm leġiżlazzjoni.  Kif għedtilhom, għal kull waħda għamilna, min-naħa tal-Health, kif ukoll min-naħa tal-Edukazzjoni...

IĊ-CHAIRPERSON: Il-kunsill jara mal-ministeru konċernat għalfejn intom għamiltu l-parti tagħkom u l-ministeru ma ħariġx l-avviż legali?

PROF. CHARMAINE GAUCI: Għax imbagħad inti għandek ir-rappreżentant ta’ kull entità fuq il-kunsill, li mbagħad isegwi...

IĊ-CHAIRPERSON: U jagħtu spjega għalfejn ma daħlux?

PROF. CHARMAINE GAUCI: Iva, u jispjegaw ukoll x’barriers ikun hemm għal ċerti affarijiet. 

IĊ-CHAIRPERSON: Dawn jinsabu kollha fil-minuti tal-laqgħat?

PROF. CHARMAINE GAUCI: Iva. 

IĊ-CHAIRPERSON: U kienu ppreżentati lill-Awditur Ġenerali?

PROF. CHARMAINE GAUCI:  Iva.

IĊ-CHAIRPERSON: Mar-rapport mhumiex, imma ma nafx jekk jistgħux jiġu ppreżentati lill-PAC.

ONOR. GLENN BEDINGFIELD:  Ma narax il-ħtieġa.  Għandna jkollna fiduċja fl-istituzzjonijiet tal-pajjiż.

IĊ-CHAIRPERSON:  Fil-kas fl-istituzzjonijiet kollha.  L-Onor. Buttigieg.

ONOR. CLAUDETTE BUTTIGIEG: Il-kunsill qatt iddiskuta li forsi jabbozza hu l-avviżi legali biex jiġu ppublikati, bħalma kont involuta inti fi stadju bikri ta’ din il-liġi?  Ġaladarba l-avviżi legali mhumiex joħorġu, qatt iddiskutejtu li forsi għandkom tabbozzawhom biex il-Gvern joħroġ dawn l-avviżi legali daqshekk importanti?

PROF. CHARMAINE GAUCI: Aħna ma nabbozzawx l-avviżi legali as such. Aħna nagħmlu r-rakkmandazzjonijiet tekniċi, imbagħad l-avukati jagħmlu l-abbozz.

ONOR. CLAUDETTE BUTTIGIEG: Imma ġaladarba għamiltu r-rakkmandazzjonijiet u għad għandna waħda biss minn seba’ avviżi legali, qatt iddiskutejtu forsi l-possibilità li tiddraftjaw l-abbozzi u tagħmluha bħala rakkmandazzjoni?

PROF. CHARMAINE GAUCI: Rakkmandazzjonijiet dejjem ikun hemm, imma aħna ma nabbozzawx il-liġi aħna.

ONOR. AMANDA SPITERI GRECH: Ix-xhud qed tgħidilna ċar ix-xogħol li sar mid-Dipartiment. Aħna, min-naħa tagħna, napprezzaw ħafna l-ħidma u r-rakkmandazzjonijiet tagħkom, imma naħseb li nifhmu li mhux min-naħa tagħha...

ONOR. CLAUDETTE BUTTIGIEG: Però jien naf kemm kienet involuta l-Prof. Gauci biex waslet din il-liġi, u allura, la kellna, u għad għandna, il-fiduċja fiha u fil-Kunsill, ġaldarba l-affarijiet mhumiex isiru, staqsejt jekk ġiex ikkontemplat li xi ħadd jikteb dawn l-avviżi legali.

IĊ-CHAIRPERSON: Bħala Kunsill intom tiġu nfurmati mir-rappreżentanti fuq il-Kunsill, għalfejn ma sarux l-avviżi legali, jew inkella għalfejn kien hemm delays? (Interruzzjonijiet)

ONOR. AMANDA SPITERI GRECH: Però l-ħidma qed issir.

PROF. CHARMAINE GAUCI: Iva. Darba f’xahar niltaqgħu.

IĊ-CHAIRPERSON: Tkun f’pożizzjoni li tinforma lil dan il-Kumitat f’liema stadju waslu dawn l-avviżi legali? Qed nistaqsi għax il-PAC qed jara l-konklużjonijiet tal-Awditur Ġenerali, u l-Awditur Ġenerali huwa nkwetat u qed jgħid li sab “limited legislative changes implemented”. Allura huwa xogħolna, fis-sens ta’ checks and balances, li naraw li la hemm dik il-liġi qed jidħlu l-avviżi legali. Tkun f’pożizzjoni, bħala Kunsill, li tgħidilna fiex waslu dawn is-sitt avviżi legali, jew inkella x’hemm iżommhom u x’diskussjonijiet saru?

PROF. CHARMAINE GAUCI:  Nista’ ntellagħha fuq l-aġenda tal-laqgħa li jmiss tal-Advisory Committee, u nkunu nistgħu niddiskutu mal-membri ħalli nagħtu status quo fuq kull area. 

IĊ-CHAIRPERSON: Jekk jogħġbok. Punt ieħor li qajjem l-Awditur Ġenerali kien fir-rigward tal-parir biex jinfetaħ il-proċess tal-konsultazzjoni. Fil-fatt jgħid li saret konsultazzjoni, u anke spjega l-konsultazzjoni li saret, però mbagħad jgħid:

“...this Office acknowledges the concerns raised by stakeholders regarding elements of incoherence in the wider policy framework... shortcomings in policy implementation and inconsistencies between policy frameworks and major projects design.”

Dr Vassallo l-aħħar darba spjegatilna fil-qosor li bejn ministeru u ieħor, u bejn entità u oħra, ma kienx qed ikun hemm direzzjoni waħda, ma kienx qed ikun hemm koerenza fil-policies.  Bħala l-Advisory Council taraw li m’hemmx kommunikazzjoni ċara u direzzjoni ċara intra-ministerjali bejn il-ministeri u l-entitajiet konċernati?

PROF. CHARMAINE GAUCI: Bażikament dak huwa l-kunċett health in all policies. Fil-fatt, mill-uffiċċju tiegħi, aħna nħarsu lejn l-istrateġiji kollha li joħroġ il-Gvern u dejjem nagħtu l-feedback tagħna. Ħafna drabi tipprova tirkeb fuq opportunitajiet li jeżistu biex tipprova ddaħħal health ġol-policies ta’ ħaddieħor ukoll. Pereżempju, fl-Education għamilna rakkmandazzjonijiet dwar x’jista’ jitjieb. 

IĊ-CHAIRPERSON: Pereżempju, tqajjem il-punt kif ma kienx hemm rappreżentant tal-isports f’dan ir-rigward.

PROF. CHARMAINE GAUCI: Hemm.  Fil-fatt ikkjarifikajniha.

IĊ-CHAIRPERSON: Spjegalna l-kjarifikazzjoni tiegħek, jekk jogħġbok.

PROF. CHARMAINE GAUCI: Aħna għandna żewġ rappreżentanti; persuna li hija responsabbli min-naħa ta’ Education, u l-persuna li hija responsabbli għall-Isport, kif fil-fatt jgħid artikolu “G” tal-Att, hija l-persuna responsabbli mill-physical activity li jiġi mill-Ministeru tal-Edukazzjoni.

IĊ-CHAIRPERSON: Jiġifieri b’hekk qed nillimitaw – u qed nuża kelma iebsa – l-isport u qed inqisuh bħala parti mill-programm tal-edukazzjoni fl-iskejjel, il-PE, u m’aħniex qegħdin ninkludu għaqdiet sportivi. (Interruzzjonijiet) Imma jien ninterpretaha li qegħdin ngħidu biss għall-programm edukattiv fl-iskejjel.  (Interruzzjonijiet) Nistgħu forsi niċċekkjaw? 

PROF. CHARMAINE GAUCI: Fil-fatt ir-rappreżentant tal-isport kien dejjem l-istess wieħed.

ONOR. AMANDA SPITERI GRECH: Però kien hemm perjodu fejn it-titlu nbidel, jiġifieri jista’ ikun li... Matul is-snin mhux dejjem kien  kif inhu llum bħala ministeru.
PROF. CHARMAINE GAUCI:  Li jkun ġara meta oriġinarjament kellna t-twaqqif tal-kumitat, il-Ministru responsabbli mill-entità jirrikkmanda lil xi ħadd bħala rappreżentattiv. Jiġifieri  dak iż-żmien ikunu kitbu lill-Ministru responsabbli għall-Isport, għax il-liġi hekk qiegħda ċara, bin-nomina tal-persuna, u minn meta bdejna, dejjem l-istess persuna baqgħet. Li nbidlu huma n-nies min-naħa tal-Edukazzjoni għax ikunu nbidlu n-nies. 

IĊ-CHAIRPERSON: Però qisek ma qbiltx miegħi – u b’daqshekk ma ġara xejn – meta għedt li b’dak ir-rappreżentant qisna qed norbtu l-isport mal-PE fl-iskejjel.

PROF. CHARMAINE GAUCI: Le, mhux biss. Irid ikun usa.

IĊ-CHAIRPERSON: Spjegali għalfejn, jekk jogħġbok.

PROF. CHARMAINE GAUCI: Bażikament aħna, fil-Health, inħarsu lejn il-Health Enhancing Physical Activity (HEPA), li trid issib l-opportunitajiet kollha għall-attività fiżika, mhux biss fl-iskejjel, imma fis-settings kollha u fl-etajiet kollha.

IĊ-CHAIRPERSON: Jiġifieri l-isports in ġenerali ġie nkluż fil-konsultazzjoni?

PROF. CHARMAINE GAUCI: Iva. 

IĊ-CHAIRPERSON: Hemm ukoll osservazzjoni, li ħarġet min-naħa tal-NAO, dwar  further cooperation between ministries. Naqblu mal-NAO li m’aħniex sodisfatti bil-livell ta’ komunikazzjoni fir-rigward tal-policy għas-saħħa fuq l-obeżità bejn l-entitajiet tal-ministeri?

PROF. CHARMAINE GAUCI: Naħseb dejjem għandna fejn inkomplu nsaħħu l-kollaborazzjoni. Nista’ ngħid li hemm ħafna kollaborazzjoni, pereżempju, mal-Edukazzjoni, però iżjed ma nsaħħuhom, iżjed għandna ċ-ċans li naħdmu aħjar. Aħna dejjem inħarsu lejn li nsaħħu.

IĊ-CHAIRPERSON: L-aħħar punt li ħareġ mill-konklużjoni tal-NAO kien li jixtieq li jkun hemm iktar kooperazzjoni ma’ third parties esterni għall-Gvern. Pereżempju, semma partikolarment li għandhom jiġu nvoluti l-businesses fis-settur privat. Ħalli nispjega għalfejn. Pereżempju, ftit tal-ħin ilu kien hawn diskussjoni fuq il-labelling, li allura l-ħsieb wara din il-proposta hu li minflok wieħed imur għal “dan” il-prodott, imur għal prodott l-“ieħor”. Jiġifieri lill-konsumatur qed tipprova timbuttah f’direzzjoni li jagħżel li jixtri xi ħaġa iktar healthy. Dan ifisser li b’xi mod jew ieħor qed tinfluwenza s-suq, u fis-suq hemm stakeholders privati. Taqbel mal-NAO li hemm bżonn immorru f’direzzjoni fejn anke l-privat jiġi nvolut biex naraw il-futur ta’ dawn it-tip ta’ policies? 

PROF. CHARMAINE GAUCI: Pereżempju, meta ħriġna l-policy tal-iskejjel, minn market surveillance li għamilna sibna li ma kienx hemm prodott available, tal-kumpanija prinċipali f’Malta li tipproduċi l-prodotti tal-ħalib, li jilħaq mal-criteria tagħna. U kien hemmhekk li aħna tkellimna magħhom u huma għamlu reformulation biex ikun hemm il-prodotti available. Jiġifieri hemmhekk għandek lok fejn tista’ titkellem mal-industrija. 

Għar-rigward ta’ work place initiatives nista’ ngħid li ltqajna ma’ SMEs u diversi entitajiet oħrajn biex naraw kif nistgħu ngħinu lil dawn il-work places biex ikunu jistgħu jdaħħlu inċentivi fuq il-work place. Inħolqu wkoll guidelines ta’ kif il-work place jista’ joffri inċentivi lill-impjegati tagħhom biex ikunu iktar healthy. Nifhem li l-NAO kien iffoka fuq x’jista’ jagħmel il-Gvern, u jien stess kont għedtilhom li hemm ħafna iktar x’jista’ jsir mill-kumplament. U  hemm lok fejn nistgħu nkomplu niftħu iktar.

IĊ-CHAIRPERSON: Jiġifieri meta tgħid li hemm bżonn isir iktar fuq l-obeżità, qed tirriferi min-naħa tal-Gvern?

PROF. CHARMAINE GAUCI: Hemm fejn jista’ jkollna iktar kontribut mill-entitajiet privati wkoll.

IĊ-CHAIRPERSON: Jiġifieri qed naqblu mal-konklużjoni tal-NAO li għandu jkun hemm l-involviment mis-settur privat ukoll.

PROF. CHARMAINE GAUCI: Hekk hu; diġà bdejna u rridu nkomplu għaddejjin fuqha.

IĊ-CHAIRPERSON: Dawn l-eżempji li qed issemmi dwar meta tkellimtu rigward il-yoghurts, ġrat wara li ħareġ dan ir-rapport?

PROF. CHARMAINE GAUCI: Qabel, meta daħħalna l-criteria l-ewwel darba u rrealizzajna li se jkollna prodott lokali li huwa available ħafna li kważi ma jkunx jista’ jilħaq mal-criteria.

IĊ-CHAIRPERSON: F’din il-konsultazzjoni, meta tiddeċiedu li tmorru f’direzzjoni – qed nitkellem bħala l-operat tal-Kunsill – pereżempju kif semmejtilna tal-healthier option tal-yoghurt, min jipproponi li titpoġġa fuq l-aġenda? Il-Kunsill kif jiddeċiedi li se jattakka din il-kwestjoni? Tiġi min-naħa tal-Ministeru li jgħidilkom li jixtieq imur f’“din” id-direzzjoni ta’ policy u intom you abide by it? Jew inkella l-Kunsill jiddiskuti u jara x’jista’ ipoġġi fuq il-mejda u intom tmorru f’dik id-direzzjoni?

PROF. CHARMAINE GAUCI: Bħala Kunsill, aħna nies tekniċi u għandna rappreżentanti minn kullimkien.

IĊ-CHAIRPERSON: Kif tgħid il-liġi.

PROF. CHARMAINE GAUCI: Eżattament. Jekk aħna nkunu qed niddiskutu l-procurement fuq food for schools, se nevalwaw, naraw x’inhuma l-enablers u l-barriers li hemm, imma mbagħad immorru b’pakkett sħiħ, fis-sens li nkunu evalwajna kollox.  Dan huwa kif nagħmlu kull meta nħejju strateġiji u xogħol li wara nippreżentawhom lill-politiċi; dejjem trid tippreżentalhom il-pakkett kollu mill-aspett tekniku. Għalhekk il-kunsill huwa advisory, jiġifieri aħna nagħtu l-aspetti kollha u jekk ikun hemm xi highlights min-naħa tal-politiku li jgħidilna biex inkomplu fuq ċertu xogħol, allura nkomplu fuq ċertu xogħol. Però aħna t-tekniċi rridu naraw li dak kollu li nkunu qegħdin nipproponu nkunu ċerti li qed jaħdem u li kemm jista’ ikun possibbli tipprova tnaqqas il-barriers u ssaħħaħ l-enablers, biex tara li l-liġi mhux sempliċement ħriġtha mbagħad ma tkunx tista’ timplimentaha. 

IĊ-CHAIRPERSON: Jiġifieri bħala Advisory Council xorta tridu tmorru fid-direzzjoni li jagħtikom il-politiku, imbagħad intom tagħtu l-pariri dwar kif se tmorru f’dik id-direzzjoni.

PROF. CHARMAINE GAUCI: Jekk, pereżempju, se nitkellmu fuq il-procurement se ngħidu li “din” hija xi ħaġa li aħna qegħdin nirrikkmandawha għax ġiet milqugħa.

IĊ-CHAIRPERSON: U meta tgħid li titkellmu fuq il-procurement, min ikun iddeċieda li titkellmu fuq procurement?
PROF. CHARMAINE GAUCI: Tkellimna dwar il-procurement għax kienet waħda mill-ewwel issues li kellna. Aħna rajna li jekk aħna għandna l-early start, minn hemmhekk irridu nibdew, u allura rajna li dik kienet waħda mill-iktar leġiżlazzjonijiet li wieħed jista’ jimplimenta u jirregola. Allura ntlaħaq qbil li nirrikkmandaw dik, imma mbagħad wara dak, l-aspett tekniku huwa f’idejn il-kunsill kif se naħdmuh għax aħna t-tekniċi. 

IĊ-CHAIRPERSON: Se nieħdok lura għall-abbozz ta’ liġi, għax inti għedt li lħaqt l-abbozz kif kien u mxejna għall-mod kif saret il-liġi llum. L-NAO jgħid li “the limited legislative changes implemented, far reduced in scope than those originally intended in the original private member’s bill tabled to address obesity”.  Inti għedt li segwejt il-proċess u ġejt ikkonsultata anke fl-abbozzar. Taqbel mal-konklużjoni tal-NAO li l-iskop kien hekk, però meta wasalna għalih, naqas u ma kienx effettiv daqskemm kien intenzjonat oriġinarjament? 

PROF. CHARMAINE GAUCI: Kien hemm bdil ta’ kif isir, li dan sar an enabling act. L-avukati jkunu jistgħu jispjegaw aħjar minni dwar dan. Jien għandi esperjenza tal-Public Health Act li jirregola l-azzjonijiet li wieħed jista’ jieħu biex jikkontrolla sitwazzjoni pubblika.  Qabel kellna liġi fejn kellek l-artikli kollha stipulati eżattament kif trid taħdem, u spiċċajna f’sitwazzjoni fejn kellna punt fejn ma stajniex naħdmu b’dak il-mod. Meta għamilna l-Public Health Act għamilniha an enabling act li l-Ministru għandu l-awtorità li jkun jista’, wara li jgħaddi Kabinett, Parlament, eċċ., jieħu further actions. U waqt il-COVID-19 thankfully kienet hekk, għax ħdimna effectively li fejn kellna bżonn noħorġu l-liġijiet ħriġnihom, u naħseb li rajtu l-patafjun liġijiet li konna ħriġna. Permezz ta’ din l-esperjenza għamilnih an enabling act, għax jew tistenna li tevalwa kull artiklu li se ddaħħal biex tara li tagħmlu sew, inkella tagħmlu enabling li tagħti l-lok li jkunu jistgħu joħorġu iktar legal notices. L-iskop li kien sar b’dan il-mod kien għax jekk dawn kienu jagħmlu sens dakinhar u forsi llum hemm xi ħaġa oħra li tagħmel iktar sens, allura jkun aħjar li nagħmlu xi ħaġa li tagħmel iktar sens u li se jkollha iktar impatt. 

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Fil-fatt din id-diskussjoni dwar l-enabling act niftakarha sew. Il-fatt li l-Awditur qed jgħidilna li ma tteħditx l-azzjoni li hemm fil-liġi stess, turi li it wasn’t as enabling as it should have been, u naħseb hemmhekk qiegħda l-kritika. Allura l-fatt li kien sar l-argument li din il-liġi se tkun iktar enabling imma waqajna lura sew milli għamilna dak li qiegħda tgħid il-liġi, fil-fehma tiegħek x’għandu jsir at this point? Because we have reports telling us li rridu nagħmlu xi ħaġa. Fil-fehma tiegħek, mil-liġi kif inhi, nistgħu nipproċedu? Għandna nemendaw il-liġi? X’inhi fil-fehma tiegħek the way forward?

PROF. CHARMAINE GAUCI:  Kif inhi, biex wieħed joħroġ iktar legal notices, mhemmx għalfejn isiru emendi, għax hemm artiklu – li dejjem idaħħluh fil-liġijiet – li jgħid li any other related issue in the achievement of promotion of healthy lifestyle. Jiġifieri hemm area fejn tagħtik... (Interruzzjonijiet) Eżattament. Jiena nħoss li mill-evaluation li konna qed naħdmu fuqha s-sena l-oħra, irridu naraw x’inhuma l-iktar aspetti li tista’ tirregola bil-liġi li jista’ ikollhom iktar impatt.  U dan mil-leġiżlazzjoni biss għax, kif għedna, hemm ħafna affarijiet oħrajn li jistgħu jsiru li ma jirrigwardjawx il-leġiżlazzjoni.

IĊ-CHAIRPERSON: Ħalli issa nimxi pass u mmur fuq ir-riżultati, li ngħid għalija, onestament skantawni. Forsi nista’ nfakkarhom malajr.  Fejn jirrigwarda tfal qed ngħidu li meta bdiet l-istrateġija, jiġifieri  bejn l-2012 u l-2013 kellna 16% tat-tfal li kienu pre-obese, u fl-2022 dawn telgħu għal 18%. Fir-rigward ta’ tfal li huma overweight, minn 33% l-persentaġġ tela’ għal 35.4%, u fil-każ tal-adoloxxenti, filwaqt li fl-2014 il-persentaġġ kien ta’ 20%, fl-2018 dan tela’ għal 22%. Fir-rigward tal-obeżità, il-persentaġġ minn 7.3% tela’ għal 8.9%, u fir-rigward ta’ overweight, fl-2014 il-persentaġġ kien ta’ 27.3%, filwaqt li fl-2018 tela’ għal 31.2%. Għal dak li jirrigwarda adulti, fl-2014 il-persentaġġ ta’ pre-obese kien ta’ 34.4%, li tela’ għal 35% fl-2018, il-persentaġġ tal-obese, minn 25% tela’ għal 28%, filwaqt li dak tal-overweight minn 59% tela’ għal 63.8%. Jiġifieri r-riżultati qed juruna li għalkemm kien hemm l-istrateġija, fallejna. Qed inpoġġiha b’mod skjett għall-aħħar. Tħares lura tgħid li “din” setgħet saret differenti? Fejn taħseb li morna ħażin? Li nixtieq huwa li fil-pożizzjoni tiegħek tinforma lilna l-politiċi fejn stajna għamilna aħjar. La fallejna jfisser li xi ħaġa marret ħażin. Fejn stajna konna aħjar?
PROF. CHARMAINE GAUCI: Jiena nħoss li at this stage, anke abbażi tal-evaluation ta’ x’ġie implimentat, aħjar naqbdu key areas biex niffukaw fuqhom u naraw li dawn jiġu implimentati, milli jkollna ħafna miżuri u nagħmlu biċċa, biċċa, biċċa u biċċa. Ikun aħjar li naraw x’inhuma l-iktar li jistgħu jħallu impatt u niffukaw fuqhom.

IĊ-CHAIRPERSON: U biex nagħmlu dan hemm bżonn ta’ xi data jew informazzjoni?

PROF. CHARMAINE GAUCI: Nistgħu naraw anke mill-evaluation li diġà għamilna aħna, imma rridu niftakru li meta nagħmlu miżura ta’ implimentazzjoni rridu naraw li din tista’ issir, għax jekk nipproponu xi ħaġa li ma tistax tiġi implimentata se jkollna failure from the start. Allura naraw li jkollna dawk li ngħidulhom low-hanging fruits li nistgħu nieħdu minnhom. 

IĊ-CHAIRPERSON: L-Onor. David Agius.

ONOR. DAVID AGIUS: Naqblu li għandna bżonn ikollna għallinqas the minimum a two-tier focus, dawk li huma national għal kulħadd biex nippruvaw innaqqsu l-obeżità, kif ukoll dawk l-1,000 persuna li huma 60 BMI, li lili jinkwetawni ħafna? Naħseb li jrid ikollna żewġ tipi ta’ strateġiji: waħda nazzjonali li titratta dwar prevention, saħħa, x’nieklu, attività, kunsilli lokali, sports, eċċ., imma mbagħad irridu wkoll focus fuq dawk li l-iktar għandhom bżonn, għax dawk se jeffettwaw ukoll is-saħħa, fejn jaħdmu, eċċ. Għandna jkollna din it-tip ta’ minimum two-tier strategy? X’taħseb inti?

PROF. CHARMAINE GAUCI: Dik bdejna biha imma rridu nagħfsu iktar fuqha.  Inti għandek żewġ linji in parallel; waħda hija l-prevention bis-settings u bil-life course approach, imma n-nies li għandhom problema ma tistax tħallihom hemmhekk, allura mbagħad toffrilhom is-servizzi. 

ONOR. DAVID AGIUS: U għal dawk hemm strateġija?

PROF. CHARMAINE GAUCI: Bħalissa diġà għandna weight management programmes u diġà hemm ftit bariatric surgery, imma bħalma ssemma wkoll mill-Ministru preżenti, se nagħmlu iktar focus biex noħolqu  pjan ta’ kif jistgħu jiġu managed in-nies li għandhom piż żejjed. Mhux kulħadd għandu bżonn, u se jkollu bżonn, l-istess servizzi. Xi ħadd li huwa overweight jibbenefika minn ċertu tip ta’ servizzi.

ONOR. DAVID AGIUS: Hemm xi ċans li nistudjaw jekk hemmx fondi mill-EU li jkunu jistgħu jkunu ta’ għajnuna għal dawn it-tip ta’ suġġetti? Jew qatt ma studjajna jekk nistgħux nitteppjaw ċertu tip ta’ fondi mill-EU. Pereżempju, għall-kura tal-kanċer ġibna fondi mill-EU. Għal dawn it-tip ta’ suġġetti possibbli nġibu xi fondi mill-EU biex jgħinuna? Nafu bihom?

PROF. CHARMAINE GAUCI: Bħalissa l-Kunsill qiegħed jitkellem mal-Malta Council for Science and Technology (MCST). Diġà għamilna meeting madwar xahar ilu – u għandna set meeting ieħor – fejn tlabnihom biex naraw kif jistgħu jgħinuna f’tapping ta’ fondi mill-EU u qablu li jkun hemm obesity ukoll. Bħalissa qegħdin naraw ukoll x’jistgħu jsiru bħala proġetti, speċjalment fuq evaluation anke ta’ initiatives.

ONOR. CLAUDETTE BUTTIGIEG: Jiġifieri dwar riċerka? 

PROF. CHARMAINE GAUCI: Iva, imma r-riċerka llum qed naħdmuha ħafna iktar fuq implementation; implementation research. 

ONOR. CLAUDETTE BUTTIGIEG: Jiġifieri research for implementation.

PROF. CHARMAINE GAUCI: Hekk hu.  Mhux riċerka dwar kemm hija kbira l-problema, għax dik diġà nafuha.

IĊ-CHAIRPERSON: Jidher li m’hawnx iktar domandi, għalhekk nirringrazzjak ħafna, Prof. Gauci, talli għoġbok tkun preżenti u tajtna din l-ispjega tiegħek. 

Id-diskussjoni kienet interrotta u baqgħet aġġornata.

IĊ-CHAIRPERSON:  Nhar it-Tlieta li ġej mhux se jkollna Parlament għax hemm il-Karnival.  Il-Membri tal-Gvern sal-ġimgħa li għaddiet kellhom jindikaw ix-xhud li jmiss fir-rigward tal-investigazzjoni dwar ElectroGas, kif ukoll jekk għandhomx intenzjoni li jkomplu bir-rapport dwar il-povertà.

L-Onor. Bedingfield. 

ONOR. GLENN BEDINGFIELD: Nifhem li fuq ir-rapport dwar il-povertà hemm xi xhieda oħrajn, però m’iniex f’pożizzjoni li ngħid lil min se ntellgħu fuq l-ebda miż-żewġ rapporti.

IĊ-CHAIRPERSON: Lanqas fuq l-investigazzjoni ta’ ElectroGas m’għandkom xhud? 

ONOR. GLENN BEDINGFIELD: Le.

IĊ-CHAIRPERSON: Sa meta taħsbu li tistgħu tagħtuna din l-informazzjoni?

ONOR. GLENN BEDINGFIELD: Sa nhar it-Tnejn 12 ta’ Frar ngħadduha.

IĊ-CHAIRPERSON:  Mela, jekk jogħġobkom, sa nhar it-Tnejn 12 ta’ Frar infurmaw lill-Iskrivana tal-Kumitat bl-isem tax-xhud li jmiss fir-rigward tal-investigazzjoni dwar ElectroGas. 

ONOR. GLENN BEDINGFIELD: U anke għar-rapport l-ieħor. 

IĊ-CHAIRPERSON: Għar-rapport tal-povertà ukoll?

ONOR. GLENN BEDINGFIELD: Iva. 

IĊ-CHAIRPERSON: Fil-każ jien se naġġorna għal nhar it-Tlieta 20 ta’ Frar fis-2.00 p.m. bir-Rapport dwar ElectroGas. Fin-nuqqas li ma tippreżentawx isem ta’ xhud għar-rapport dwar ElectroGas, immorru għar-rapport dwar il-povertà, u jekk lanqas ma tippreżentaw isem ta’ xhud għar-rapport tal-povertà, allura mmorru għar-rapport dwar l-obeżità u nsejħu lil rappreżentant ta’ PwC. Jiġifieri jekk sa nhar it-Tnejn, 12 ta’ Frar mhux se jkollna indikazzjoni ta’ xhud għall-investigazzjoni ta’ ElectroGas jew għar-rapport tal-povertà, se jissejjaħ rappreżentant ta’ PwC fir-rigward tar-rapport dwar l-obeżità. 

Nirringrazzja lil kull min ħa sehem f’din il-laqgħa tal-lum.

Fit-3.51 p.m. il-Kumitat aġġorna. 
